Noordelike Sinode

TAAKSPAN BYDRAES
VIR DIE BEDIENINGSFONDS

Verslag

1. AGTERGROND

'n Vorige SDR van die Noordelike Sinode het in 2022 ’n taakspan onder leiding van
James Kirkpatrick in die lewe geroep. Hierdie taakspan moes ondersoek instel na
predikante wat nie die volle besoldiging waarop hulle geregtig is, ontvang nie.

Die taakspan het egter tot die insig gekom dat hierdie aanvanklike uitgangspunt nie
die beste vertrekpunt is nie. Die vraag behoort eerder te wees: “Is daar voldoende
bediening in al die gemeentes?” Die kerkverband se besorgdheid moet gerig wees
op die bediening van en deur lidmate in gemeentes. Die Noordelike Sinode kan dit
nie bekostig dat bediening in minder vermoénde gemeenskappe afgeskeep word
nie. Wanneer bediening ondersteun word, kry die posisie van die leraar en sy/haar
vergoeding noodwendig ook aandag.

Om dit moontlik te maak, het die taakspan besluit dat gemeentes aangemoedig moet
word om die Bedieningsfonds uit hulle surplusfondse te ondersteun. Op die 2022-
sitting is die volgende na aanleiding van hulle verslag besluit:

VOORSTEL:

In die lig van toenemende bedieningsnood van gemeentes kom ons met
mekaar ooreen dat gemeentes wat ‘n surplus het volgens hulle geouditeerde
State, tussen drie en ses persent daarvan aan die bedieningsfonds gee.

AMENDAMENT:

In die lig van toenemende bedieningsnood van gemeentes kom ons met
mekaar ooreen dat gemeentes wat ‘n surplus het volgens hulle geouditeerde
state 'n persentasie daarvan aan die bedieningsfonds gee.

GOEDGEKEUR

Die persentasie wat elke gemeente gee word vir verdere besinning na die
SDR verwys.

GOEDGEKEUR

2. TAAKSPAN

Taakspanleier: Wynand van Niekerk

Taakspanlede: Stephan Barac, Paul Grobler (Ampshalwe), Rehan Rheeder, Andries
Smal, Cobus van Wyngaard.

3. WERKSAAMHEDE VAN DIE TAAKSPAN

Hierdie taakspan is in die lewe geroep om te bepaal wat hierdie persentasie behoort
te wees. Die vorige taakspan se riglyn van tussen 3% en 6% is as riglyn gebruik.

Die taakspan het die saak bestudeer en insette van die ringe se verteenwoordigers
vir fondse ontvang. Die taakspan het ook vir 'n breér mandaat aansoek gedoen, en
die volgende besluit is tydens die SDR-vergadering op 24 Julie 2024 geneem:

e Die SDR gee opdrag aan die taakspan bydraes uit surplusfondse dat daar ‘n
duidelik behoeftebepaling met doelwitte vir bedieningsfonds opgestel moet
word.

o Hierdie behoeftebepaling moet die werksaamhede van taakspan
toekoms en taakspan bedieningsmodel in ag neem.

o Op grond van hierdie behoeftebepaling, ‘n begroting of billike totale
Jaarlikse bedrag vir die bedieningsfonds opgestel word.

e Taakspan bydraes uit surplusfondse se mandaat word uitgebrei om
verskeidenheid modelle te ondersoek waarmee die bedieningsfonds befonds
kan word om uitvoering aan die bogenoemde besluit te gee.

Die taakspan beklemtoon dat die Bedieningsfonds daar is om bediening in die totale
sinodale gebied moontlik te maak. Dit vergroot die voetspoor van die NG Kerk binne
ons sinodale gebied.

Hierdie fonds staan los van die gewone begroting van die sinode. Enige ekstra
bydraes wat gemeentes tot hierdie fonds maak, word vir bediening in gemeentes
aangewend. 'n Spesiale taakspan word aangestel om toe te sien dat die aanwending
van hierdie fonds regverdig en konsekwent geskied.

Die taakspan beklemtoon die belangrikheid van die fonds en wil gemeentes
aanmoedig om daartoe by te dra.

Die taakspan is van mening dat dit uiters moeilik is om meetbare doelwitte vir die
bedieningsfonds te formuleer wat rekening hou met die realiteite en vermoéns van
gemeentes. Ander modelle is ook oorweeg, maar die taakspan oordeel dat
gemeentes tans waarskynlik nie gunstig sal reageer op 'n verhoogde verpligting ten
opsigte van bydraes nie, ongeag of hierdie verhoogde bydraes uit die gewone
Bydraes vir Gesamentlike Werk (BGW) of uit surplusse betaal word.

Die taakspan is van mening dat die praktyk van vrywillige bydraes aan die
Bedieningsfonds moet groei en dat gemeentes hierin eerder aangemoedig moet
word. Gemeentes kan dan self bepaal of, en watter persentasie van hulle oorskotte,
hulle aan die Bedieningsfonds wil skenk. Die sinode word aangemoedig om hierdie
fonds doelgerig te bemark en gemeentes tot bydraes te motiveer.

Die gebruik het ook ontstaan dat gemeentes tydens die rekonsiliasie van hulle
finansiéle state bepaal of hulle te veel of te min vir BGW betaal het. Indien hulle te
veel betaal het en geregtig is op 'n terugbetaling van die Noordelike Sinode, het
sommige gemeentes op versoek besluit om die terugbetaling aan die
Bedieningsfonds toe te wys. Hierdie praktyk kan uitgebrei word.

4. UITKOMS

4.1.In die lig van toenemende bedieningsnood van gemeentes versoek die
Noordelike Sinode gemeentes om ‘n vrywillige persentasie van die gemeente
se surplus volgens geouditeerde state aan die bedieningsfonds te skenk.

4.2.Dit beteken dat die Sinodehuis, gemeentes skriftelik kan versoek om ‘n
persentasie van hulle oorskot aan die bedieningsfonds te skenk.

4.3.Verder beteken dit dat die Sinodehuis, gemeentes wat aan die einde van die
finansiéle jaar ‘n terugbetaling van die Sinode moet ontvang, kan versoek om
die terugbetaling vrywillig aan die Bedieningsfonds te skenk.

5. SLOTWOORD

Daarmee beskou die Taakspan haar werk as afgehandel.

